
Кереш
ХХ гасырның 50 елларында татар драматургиясе үзенчәлекле чорга, үзенә бертөрле яңарыш чорына керә. Сәхнә әдәбияты заман билгеләрен тагын да тулырак, сәнгатьлерәк чагылдыруның яңа мөмкинлекләрен таба һәм үзләштерә башлый. Бу процесста үткәннең тәҗрибәсе, ягъни уңай традицияләр хәлиткеч рольләрнең берсен уйный. Традицияләрне дәвам иткән, үстергән  һәм яңаларын булдыруга үзеннән өлеш керткән язучылар арасында Риза Ишморат та бар; аның исеме Таҗи Гыйззәт, Нәкый Исәнбәт, Мирсәй Әмир кебек драматурглар янәшәсендә ныклы урын тота.

Риза ага Ишморат авылда туып үсә, соңрак Уфа, Казан, Ленинград шәһәрләрендә педагогика, сәнгать өлкәләре буенча төпле белем ала; шуннан соңгы елларда ул укытучы булып, Татар дәүләт академия театрының режиссеры, художество җитәкчесе, әдәби бүлек мөдире булып та, фронт газетасы редакторы урынбасары булып Бөек Ватан сугышында да катнаша, орденнар һәм медальләр белән бүләкләнә. Үзенең бөтен көчен, талантын халыкка хезмәт итүгә багышлаган каләм остасы, актив җәмәгать эшлеклесе, драматург Риза Ишморатның тормыш һәм иҗат юлы, кыска итеп сөйләп биргәндә, әнә шундый.

Ләкин безне Риза аганың тәрҗемәи хәленнән бигрәк, аның драматургия өлкәсәндәге эшчәнлеге, авторның иҗат алымнары һәм, иң мөһиме, тарихи- биографик һәм тарихи- революцион драмалары кызыксындыра. Бу таләпләр курс эшебезнең исеменә дә чыгарылган.

Курс эшен яза башлаганчы, тикшереләсе теманың ни дәрәҗәдә өйрәнелгән булуын белергә кирәк. Безнең очракта дә бик күп материаллар, шул исәптән газетада басылган язмалар, Риза Ишморат китапларына кереш мәкаләләр, аерым авторларның хезмәтләре өйрәнелде һәм шулардан чыгып түбәндәге фикерләргә килдек:

· Риза Ишморатны якыннан белгән иҗатташ дусларының матбугат битләрендә басылып чыккан язмалары әһәмиятле. Алар арасында Б. Гыйззәтнең « Риза Ишморат һәм аның геройлары», Г. Иделленең « Данлы чор турында үлмәс җыр», Х. Кумысниковның « Патриот шагыйрь турында спектакль» кебек мәкаләләре аеруча игътибарга лаек. Бу мәкаләләр безгә беренчел чыганак булып та торалар.

· шулай ук әдәбият галимнәренең Риза Ишморат иҗатын билгеле бер калыпка, тәртипкә салып өйрәнүләре эшебезнең эзлеклелеген саклау өчен бик мөһим. Бу өлкәдә бигрәк тә Азат Әхмәдуллинның эшчәнлеген аерып күрсәтергә кирәк. Аның «Язучының гражданлык йөзе», «Риза Ишморат драматургиясе», «Постигая образ современника» дигән язмалары курс эше өчен төп әдәби материал буларак кулланылды.

· « Үлмәс җыр» пьесасы үз заманында сәхнәгә куела. Бу әсәрне беренче тапкыр сәхнәгә Качалов исемендәге Зур Драма театры коллективы куя. Рольләрне башкарган артистларның, режиссерларның, тамашачыларның Риза Ишморат шәхесенә, пьесаның сәнгәтьчә эшләнешенә карата үзенчәлекле фикерләре кызыксыну уятты, бу мәгълүматлар курс эше битләрендә урын алды.

Фәнни эш башкарганда кулланылачак төп чыганак һәм әдәбият әнә шулар.

Курс эшебезнең максаты— Риза Ишморатның « Үлмәс җыр» героик драмасында тарихи образларның  бирелешен, аларның нинди яссылыкта сурәтләнүләрен, геройларга хас сыйфатларны, үзенчәлкеләрне ачыклау. Әлеге максатка ирешү өчен түбәндәге бурычлар  куелды:

1. Риза Ишморат драматургиясенә хас үзенчәлекләрне билгеләү;

2. Риза Ишморатның тарихи- революцион һәм тарихи- биографик драмаларына кыскача күзәтү ясау;

3. Риза Ишморатның «Үлмәс җыр » пьесасына максатчан анализ ясау;

4. Риза Ишморатның «Үлмәс җыр » пьесасының татар сәхнәсендә уйналуы, төп геройлар образларын сәхнә чаралары ярдәмендә бирелешен бәяләү.

Хезмәтнең структурасы: курс эше кереш өлештән, төп өлештән, йомгактан һәм кулланылган әдәбият исемлегеннән тора.
§1. Риза Ишморат драматургиясенең үзенчәлекләре, аңа хас сыйфатлар.

 Зирәкләрнең берсе кайчандыр: «Адәм баласы якты дөньяга килүе белән үк бәхетле», - дип әйткән диләр. Әмма бәхетле саналыр өчен анадан туу гына аз булса кирәк. Чын – чынлап үз бәхетеңне табар өчен яшьнәп, янып – ялкынланып, тормыштагы һәрбер вакыйгадан тәм табып, башың белән эшкә чумып, иҗат итеп, һәр аткан таңга сөенеп яшәргә кирәктер ул. Безнең сүзебез шундый үз бәхетен үзе тудырган мөхтәрәм затларның берсе – олуг әдип, күренекле драматург, прозаик, җырлар чыгаручы, дәрт – дәрманлы публицист, әдәби тәнкыйть сүзе әйтергә кодрәтле кеше, Татарстан Республикасының һәм Россия Федерациясенең атказанган сәнгать эшлеклесе Риза ага Ишморат турында. 2003 елның 1 ноябрендә аңа 100 яшь тулды.

 Безнең илдәге яхшы гадәт буенча Ватан каршында аеруча зур хезмәтләр күрсәткән кешеләрнең туган көне бөтен халык бәйрәменә әверелә. Безнең киң күңелле халкыбыз үз улларының бер генә яхшылыгын да онытмый, бер генә эшен дә күрмичә калмый. Аларның намуслы тормышы һәм тырыш хезмәте башкаларга үрнәк итеп алына, хөрмәт һәм данга күмелә. Бу юлы да шулай булды. Әдипнең туган ягы Актанышта, Казанның Тукай клубында, Кәрим Тинчурин исемендәге Татар Дәүләт драма һәм комедия театрында юбилей кичәләре бик эчтәлекле һәм зәвыклы узды. Бигрәк тә олуг шәхесне якыннан белгән, аның белән бергә эшләгән иҗатташ дусларының чыгышлары аеруча истә калган. Шулай ук «Мәдәни җомга» газетасында, «Казан утлары» журналында Риза аганың 100 еллык юбилее уңаеннан мәкаләләр басылып чыкты.

Риза Ишморатның шәхесе турында сүз алып барганда, замандашларының, укучыларының аңа карата әйткән фикерләрен җиткерсәк урынлы булыр.

Професор Халит Кумысников болай дип искә ала: «Ул – чын мәгнәсендә сәнгать кеше буларак, һәрвакыт башкаларга карата да яхшылык теләп торучы кеше. Моннан бик күп еллар элек бүләк итеп безгә биргән китабында «... иҗатыгызда, тормыш юлыгызда олы шатлыклар теләп, хөрмәт белән Риза Ишморат »- дип язган иде»
.

Шулай ук язучы Барлас Камаловның да әйткән фикере игътибарга лаек: « Риза ага Ишморат бик обьектив шәхес, турысын әйтүчән. Моннан байтак еллар элек, Гаяз Исхакый иҗатының тозактан котыласын уйга китерү дә кыен бер вакытта, аның әйткәне булды: « Бездә әлегә Гаяз Исхакый кебек драматург та, прозаик та юк». Классик әдибебез әсәрләре белән танышу мөмкинлеге тугач, Риза ага сүзләренең хаклыгына иман китердек»
.

Алда әйтелгән фикерләрдә драматургның характер үзенчәлекләре дә ачык чагыла. Риза ага кешеләргә карата бары тик яхшылык кына теләп, яшь иҗатчыларны гел канатландырып торучы шәхес булган. Шул ук вакытта ул бик төгәл һәм төпле фикерле дә. Ләкин барыннан да бигрәк, Риза Ишморат үз гомерен туган халкының әдәбиятын, сәнгатен үстерүгә багышлаган, зур хезмәтләре белән халык арасында дан казанган бөек хөрмәт иясе. Ә халык хөрмәте, халык ышанычы дөньяның бөтен байлыкларыннан да кыйммәт. Ләкин әлеге хөрмәт аңа кинәт кенә, көтмәгәндә генә килми. Ул дистә еллар буена өзлексез дәвам иткән хезмәтләре нәтиҗәсе.

Риза Ишморатның иҗаты берничә тармаклы. Әдәбият мәйданына, күпчелек драматурглар кебек, гражданнар сугышы елларында шагыйрь буларак килеп керә. 17 яшьлек шагыйрь үзенең замандашларын илгә хезмәт итәргә, комсомолга керергә, кулга мылтык алырга чакыра. Уфада чыга торган «Кызыл юл» газетасында 1919 елның сентябрендә басылган «Яшь оешма авазы» исемле шигырендә ул үз яшьтәшләренә түбәндәгечә мөрәҗәгать итә:

Яшь каһарман, син әгәр дә безгә якты көн дисәң,

Тормыш сөйсәң, бәхет дисәң, әйдә син безнең белән.

Син сатылмасаң, табынмасаң капиталга әгәр,

Калма торып бер як читтә, әйдә син безнең белән!

Ләкин поэзия аның өлкәсе булып чыкмый, ул монда артык зур уңышларга ирешми. Шулай да аның романтик күңеленә шигърият һәрчак якын булып кала. Бүгенге көндә дә эстрада сәхнәләрендә яңгырый торган, бигрәк тә өлкән буын вәкилләре яратып тыңлый торган «Гөлсинә», «Балыкчы җыры», «Гөлзадә», «Мехчылар җыры» һәм башка җырлар шул турыда сөйли – ул уннарча җырның текст авторы.
 

 Риза Ишморат иҗат иткән тагын бер тармак – публицистика, ул бигрәк тә хәрби публицистика өлкәсендә уңыш казана. Аның «Бәхет турында сөйләшү» (1957) исемле, бигрәк тә яшләр өчен файдалы һәм кирәкле китабы, сугыш елларында иҗат иткән күп санлы очерклары («Татарстан улы», «Волхов шаһит», «Фронт юлында очрашулар» һ. б.), Бөек Ватан сугышының җаваплы чорында шагыйрь Гали Хуҗиев белән бергә язган, соңыннан меңнәрчә сугышчылар кул куйган һәм матбугат битләрендә басылган «I Украина фронты сугышчыларыннан татар халкына җавап хаты» һәм башка хезмәтләре аңардагы публицистик куәтне ачык чагылдыра. Бу әсәрләр материалның тормышчанлыгы белән характерлана.

Ләкин Риза Ишморат барыннан да бигрәк драматург. Аның бу өлкәдәге эшчәнлеге егерменче елларның урталарында башлана. Бу – иске тормыштан яңага күчү еллары, иҗтимагый мөнәсәбәтләрдә һәм хезмәттә, гаиләдә һәм мәхәббәттә яңалыкны актив эзләү, шуларны аңларга тырышу еллары, уңышлар һәм ялгышулар, кискен көрәш һәм җиңү еллары.
 Театр белән әдәбият кушылган тармак – драматургия аның иҗат сәләте тулы ачылу өчен бәрәкәтле туфрак булып чыга. Риза Ишморат драматургиясенең туу һәм үсешен күзәтеп, татар драматургиясе узган катлаулы һәм вакыты белән каршылыклы юлны күз алдына китерергә дә, аны өлешчә аңларга – аңлатырга да мөмкин. Чөнки драматург буларак та Риза Ишморат гомере буе ил тормышы белән яши: җәмгыятьне борчыган сораулар аны да борчый, аларны ул үз пьесаларында хәл итәргә омтыла. Бу үзенчәлек Риза Ишморат пьесаларының барысы өчен хас булуын ассызыклап әйтергә кирәк. Социалистик җәмгыять төзү өчен барган көрәш сәхифәләрен сәхнәдә сәнгатьчә төркәп барырга тырышу драматург иҗатындагы көчле якларны тәшкил итә һәм аның язучылык йөзен билгеләүче сыйфатларның берсе булып тора. Бу сыйфат драматургны һәрвакыт бизәп тора.

Риза Ишморатның беренче пьесалары язылган вакыт – 1926 ел. «Йокы патшалыгында» һәм «Өтек философ» дип исемләнгән комедияләрендә яшь драматург шул елларда игътибар үзәгендә торган проблемаларга мөрәҗәгать итә. Бу әсәрләрен үзе сәхнәгә куя, иске җәмгыятьтән күчкән начар гадәтләрне тәнкыйтли, нэпманнардан көлә һәм ак эмигрантларны фаш итә.

Драматургның 1930 еллар иҗаты да заман таләпләре яктылыгында әһәмиятле төс ала. Бу чор иҗатында да халык тормышы белән тыгыз бәйләнеш ачык чагыла. Аның 1930 – 1932 елларда язылган «Данлы чор» һәм К. Тинчурин белән бергә иҗат ителгән «Тургай» әсәрләре татар һәм башкорт сәхнәләрендә яратып уйналалар. Бу пьесаларында автор үзенең игътибарын бишьеллыклар чорында туып килә торган эшчеләр сыйныфының яңа буынына юнәлтә, алар арасында яңа кешеләр, яңача мөнәсәбәтләр тууны күрсәтә. Әлеге әсәрләрдә драматургның иҗат үзенчәлекләре, оригиналь кнфликтлар һәм ситуацияләр табу юнәлешләре чагылып үтә. Заманында бу яңалыкларга карата ТАППчыларның кизәнүләре дә була, әлбәттә. Алар уңай геройларны, бигрәк тә коммунист һәи комсомол образларын мәхәббәт романтикасы, психологик кичерешләр белән бәйләү корычтай чыныккан батырларны йомшак күңелле итеп, хәтта бозып күрсәтүгә илтә, дип язалар. Мондый бер яклы кисәтүләр тулы канлы геройлар иҗат итү эшенә аз комачауламагандыр, билгеле. Риза Ишморат «Данлы чор» пьесасында шушы теорияләр белән бәхәскә керә һәм үзенең герое Виль исемле комсомол егетне көйдергеч мәхәббәт утына ташлый. Бу яшь егет кебек үзенчәлекле образларга мисал итеп шулай ук «Данлы чор» драмасындагы Мәдинә, «Гөлзадә» әсәрендәге Хәким, «Пожар» драмасындагы Сафа зимагур образларын китерегә була. Пьсадагы башка персонажларга охшамаган, алардан кискен аерылып тору ягыннан бу образлар – беренче уңышлы тәҗрибәләр дип каралырга мөмкин.

Замандашлары билгеләвенчә, Риза Ишморатның бер күркәм сыйфаты бар: материалны тирәннән, һәръяктан белмичә торып, ул язарга утырмаган. Мәсәлән, «Тургай» драмасын яза башлаганчы ул Идел буенда үсеп чыгачак гигант трактор заводы төзелешенә китә һәм геройларын тәмам тапканчы, төзелеш рухын аңлаганчы шунда яши.

Бөек Ватан сугышы башлангач, бик күп язучылар канлы сугыш кырына китәләр, Риза Ишморат та егерме ел элек тапшырылган мылтыгын яңадан кулыны ала. Сугышып, ул күп юллар кичә. «Ватан намусы өчен» исемле фронт газетасы редакторы полковник Жуков аның турында болай дип яза: « Майор Р. Ишморатов... Берлинны алган частьлар сафында турыдан – туры сугыш хәрәкәтләрендә катнашты».
 

Драматург сәнгатьчә өлгергәнлеккә дә Бөек Ватан сугышы елларында ирешә. Р. Ишморат сугышның икенче елында, әле үзе фронтка киткәнче, сәхнәбез тарихында күренекле роль уйнаган «Кайту» пьесасын яза. Автор монда сәнгатьчә төгәлләнгән һәм тормышчан характерлар бирә.
 «Кайту» - Риза Ишморатның иҗади яктан үсешендә яңа бер баскыч. Бу әсәрдә персонажларның һәрберсе үзенчәлекле булу, үз биографиясенә, үз характерына ия булу, үзенчә генә итеп сөйләшә белү, хәрәкәт итә алу кебек сыйфатлар әсәрнең ныклы сәнгатьчә нигезен тәшкил итә. Колхоз председателе Мөршидә, аның фронттан авыр яраланып кайткан ире Хәмит, тынгысыз эшчән карт Ишнияз, гел көләч һәм үткен телле хисапчы яшүсмер Ирбулат образлары – әнә шундыйлардан. Болар белән драматург Бөек Ватан сугышы елларында колхозның яшәвен булдырган, алай гына да түгел, фронтны икмәк белән уңышлы тәэмин тиеп торган фидакарь совет кешеләрен, аерым алганда хатын- кызларны һәм яшүсмерләрне олылый.
   

Хәрби журналист, майор Риза Ишморат данлы фронт юлын Берлин урамнарында яраланып тәмамлый. Сугыштан соңгы елларда ул тулысынча драматургик иҗатка бирелә. Пьесаларында тормышның төрле өлкәләренә мөрәҗәгать итә, сәхнәгә төрле- төрле профессия кешеләренең образларын чыгара. Аның иҗатында социолистик хезмәткә, яңача иҗат итүгә, коммунистик мораль проблемаларына багышланган пьесалар үзәк урынны ала. Драматургиясе жанрлар ягыннан төрләнә: Риза Ишморат героик драма, лирик комедия, сатирик комедия кебек төрле жанрдагы әсәрләр иҗат итә.
 

§2. Риза Ишморатның тарихи – революцион һәм тарихи – биографик драмаларына кыскача күзәтү.
Бездә тарихи–революцион һәм тарихи–биографик драма жанрлары шактый алга киткән, аларның җитди казанышлары бар. Үз заманында Кәрим  Тинчурин, Шәриф Камал, Таҗи Гыйззәт, Әхмәт Фәйзи, Нәкый Исәнбәт, Мирсәй Әмир һ. б. язучылар бу жанрларны кабатланмас әсәрләр белән баеттылар. Болар арасында Риза Ишморат та лаеклы урын били. 

Аның бу өлкәдәге беренче олы уңышы итеп «Үлмәс җыр» (1954) героик драмасын күрсәтергә кирәк. Бу – бик күп эзләнүләр, шагыйрь үткән юлны, бигрәк тә аның фашизмга каршы көрәштә күрсәткән батырлыгын җентекләп өйрәнү нәтиҗәсендә туган әсәр. Әйе, Риза ага Ишморат, беренче буларак, зур шагыйрь һәм курку белмәс батыр Җәлил образын сәхнәгә күтәрә. Бу әсәр тамашачыны тетрәтеп, шатландырып һәм уйландырып Җәлилгә карата соклану хисләре уята. Муса Җәлил турындагы әсәрдә бик күп актуаль мәсьәләләр куела. Әлеге мәсьәләләр, әсәрнең эчтәлеге, аңа багышланган рецензияләр, тәнкыйть карашлары турында без курс эшебезнең алдагы өлешендә тулырак сөйләшербез. Ләкин бер шикләнмичә шуны әйтергә була: «Үлмәс җыр» драмасы Р. Ишморат иҗатында очраклы гына килеп туган әсәр түгел. Язучы үз алдына зур максат: заман геройларына, үзе яшәгән чордагы вакыйгаларга багышланган әсәрләр сериясе тудыру бурычын куя. Ул үз геройларының характерында һәм вакыйгаларның үзенчәлегендә шул чорның үзенә генә хас мәгнәсен ачарга омтыла.

Риза Ишморат исемен Бөтенсоюз күләмендә тагын да ныграк таныткан әсәр - «Давылга табан» пьесасы. 1963 елда тәмамланган бу әсәре өстендә автор бик озак һәм зур түземлелек белән эшли. Әсәрнең уңышы, иң беренче чиратта, Владимир Ульянов образы белән бәйле. Драматург юлбашчының тормыш юлындагы иң җаваплы моментларыннан берсен – революцион көрәшкә таба атлаган беренче адымнарын сурәтли. Бу чорда ук инде яшь Ленин бик күп авырлыклар кичереп өлгергән була. Сөекле әтисен югалту өстенә, аның акыллы дусты, туганы Александрны патша астыра. Ульяновлардан бөтен кеше читләшә, күпләре дошман күрә. Яшь Ленин шушы шартларда тешен кысып түзә. Ул гына да түгел, шушы чиктән тыш авыр көннәрдә гимназия тәмамлау өчен көн – төн имтиханга хәзерләнә һәм барлык фәннәрне дә бик яхшыга тапшырып, алтын медаль ала.

Әсәрдә яшь Ульяновны үсештә бирү өчен зур мөмкинлекләр бар, һәм автор аларны шактый тулы файдалана алган. Драмадагы вакыйгалар барышында Володяның характеры чыныга, дөньяга карашы үсә, сыйнфый көрәшнең асылына төшенә. Володя тугърылыклы дус, принципиаль иптәш, кече күңелле һәм итагатьле үсмер, курку белмәс көрәшче буларак сурәтләнә. Әсәргә уңыш китергән сәбәпләрнең берсе шунда, автор бигрәк тә үзәк персонаж репликаларын җентекләп, характер үзенчәлекләрен чагылдырырлык итеп эшләгән. Володя Ульяновка акыл иясенә тиң булганча сөйләү хас: дуслары белән гәпләшәме ул, дошманнары белән сүз көрәштерәме – аның сөйләмендә кайвакытта әле әйтелеп тә бетмәгән гаять тирән эчтәлекле мәгьнә бар, логик яктан көчле, үзенчәлекле һәм дәлилле ул репликалар.
 

Даһи юлбашчы Ленин турында күп язылды. Татар драматургиясендә бу җаваплы һәм мактаулы теманы уңышлы хәл итүдә беренче булып үрнәк күрсәткән Риза ага Ишморат әсәре үзенең тарихи һәм сәнгатьчә кыйммәтен җуймый.

Риза Ишморат үз иҗатында заман геройларына, үзе яшәгән чордагы бөек вакыйгаларга багышланган әсәрләр сериясе тудыру бурычын куя дигән идек. «Алар дүртәү иде» драмасы менә шушы юлда тагын бер җитди адым була. Язучы яңадан да чын тормышта булган вакыйгаларга мөрәҗәгать итә, ул яңадан үз геройлары эзеннән сәяхәткә китә. Хәзер инде аның геройлары – океанны җиңгән батырлыклары белән дөньяны төтрәткән Әсгать Җиһаншин һәм аның дуслары. Алар ХХ гасырның 60 елларында яшәгән батырлар. Әсәрне яза башлаганда автор алдында бик зур җаваплы бурычлар тора. Шуларның иң хәлиткече, һәр драма әсәренең җаны – йөрәге булган конфликтын табу бурычы була. Бу мәсьәлә теоретик бәхәс кенә булмыйча, аның иң башта язучы өчен зарури нәрсә икәне менә шунда үзен аеруча ачык күрсәтә. Конфликтларның табигате турында без күнеккәнчә уйлаганда, биредә драма әсәре язарга нигез дә юк кебек. Бу дүрт батырның океанны җиңеп чыгуы ниндидер конфликтлар нәтиҗәсе түгел, киресенчә, тирән дуслык нәтиҗәсе була. Менә шуңа күрә дә Риза Ишморат яңа юллар эзли һәм яңа конфликт таба: ул аны уртак язмыш алдында калган кешеләрнең тәрбия, характер, хәтта холык аермалары белән бәйле кимчелекләрдән арына бару юлларында, коммунизм кешесе булып чыныга бару юлларында күрә. Бу исә яңа конфликтны, яңа характерны табу дигән сүз. Язучының геройлары да характерының заманчалыгы белән, коммунизм төзү чорындагы кешеләргә хас яңалыклары белән аерылып торалар.
  

Менә Тарасовның туган көне ничек үткәрелә. Бәлки ул аны соңгы мәртәбә үткәрәдер. Ләкин бүләк итәрлек бер нәрсә дә калмаган, ашарга да күптән беткән. Бүләк итеп соңгы тамчы суны да бирү җиңел түгел, андый вакытта кешенең шушы бер тамчы суга минем тормышым бәйләнгән дип исәпләве дә табигый. Ләкин кадерле иптәшеңнең күңелен күрмәсәң, бу тагы да авыррак булыр иде... Иптәшлек көче җиңә. Бу күренеш үзе үк бик тирән тәэсир итә. Ләкин язучы аны тагын да тирәнәйтә. Иптәшләре биргән бүләккә Тарасов озак кына карап тора да, бер йотым белән чикләнә һәм: «Әйдәгез, иптәшләр, сез дә берәр йотым эчегез. Бу сезгә минем бүләгем булсын!» - ди. Күрәсең, хәзер инде аларның берсе дә иптәшләре белән бүелшмичә бер йотым су да эчми, бер сынык икмәк тә капмый. Язучы үз заман кешеләрендә әнә шундый гүзәл сыйфатлар таба һәм аны тирән итеп тасвирлый белә.

Бер – берләренә карата тирән хөрмәт саклаган бу егетләрдә язучы әллә никадәр матур сыйфатлар ача. Мәсәлән, итек табаныннан пешерелгән шулпаны Әсгать Җиһаншин башта үзе генә ашап карый, әгәр агуланып үлсә - бер кеше үлә, ә өчесе тере кала дип исәпли ул. Әсгать Җиһаншинның бу адымы командирлык вазифасы гына түгел, ул югары кешелек сыйфатының гүзәл бер күренеше дә.

Риза Ишморатның тарихи шәхесләрнең сәхнәдә тудыру өлкәсендә соңгы пьесаларыннан берсе - «И мөкатдәс моңлы сазым!..» исемле драмасы. Сөекле шагыйребез Габдулла Тукай һәм аның дуслары турындагы әсәр. Дөресен генә әйткәндә, Тукай турында пьесалар моңарчы да язылган була, алар арасында бигрәк тә Әхмәт Фәйзи, Ибраһим Нуруллин һәм Илдар Юзеев әсәрләрен уңышлы дип әйтә алабыз. Аларда да Тукай мохиты, шул исәптән дуслары да сурәтләнә. Әмма Тукайның дуслары һәм көрәштәшләре монда, Риза ага Ишморат пьесасында, үзләренең үзенчәлекле характерлары белән тагын да тулырак һәм дөресрәк ачыла. Шагыйрьнең Фатих Әмирханнар һәм Галиәсгәр Камал белән, Сәгыйть Рәмиев, Сәгыйть Сүнчәләйләр белән мөгамәләсе, бу тарихи шәхесләрнең сәхнә образлары укучыны ышандыра. Бу, үз чиратында, Тукайны сәнгатьчә бөтенрәк һәм тулырак итә, аның татар әдәбиятында тоткан ролен тулырак күрсәтүгә китерә. Вакыт – вакыт төп герой Габдулла реальлектән аерылып киткәндәй була, дөресрәге, реальдән өскәрәк күтәрелә. Ул, бигрәк тә милләт һәм халык турында уйлаганда пулицистик фикерләүгә, романтик пафоска бирелә башлый.

Шулай итеп, ХХ йөз башындагы татар җәмгыяте, зыялыларының, алдынгы язучыларның һәм башка хезмәт вәкилләренең үзара мөнәсәбәте, катлаулы һәм хәтта вакыты белән каршылыклы да булган бәйләнеше Риза ага Ишморатның әлеге пьесасында шактый ук төрле яклап ачыла. Мондый олы шәхес образына багышланган әсәрдәге төп уңай яклардан берсе бу.

Сүзебез ахырында нәтиҗә булурак шуны әйтергә кирәк: тарихи – биографик һәм тарихи – революцион драмаларындагы баш геройларны – Володя Ульянов, Габдулла Тукай, Әсгать Җиһаншин, Муса Җәлил образларын- сурәтләгәндә Риза ага Ишморат аларны кискен ситуацияләргә куярга ярата, шул кискен ситуация- вакыйгалар ярдәмендә аларны рухи яктан чыныктыра, үстерә. Мондый төр сәхнә әсәсрләренә хас булганча, сюжет үзәк персонаж тирәсендә үсә, һәммә вакыйга да иң әүвәл аны характер буларак камилләштерү һәм ачуга хезмәт итә. Шуңа күрә дә алар эре характер, зур рухи көч һәм югары идея берәмлеге буларак сурәтләнә. Риза Ишморатның тарихи – революцион драмалары безнең өчен, татар сәхнәсе өчен барыннан да бигрәк әнә шул яклары белән кыйммәт һәм үзенчәлекле.
 

Әдпиләрнең иҗатын өйрәнгәндә без аларга тәнкыйди яктан да якын килергә тырышабыз. Үзеннән – үзе сорау туа: Риза ага Ишморат иҗатында кимчелекләр бармы соң? Әлбәттә, бар. Ләкин аларның табигате һәм сәбәпләре бөтенләй башкада. Аларны вак – төяк темалар тирәсеннән уза алмый торган әсәрдәге кимчелекләр белән чагыштырырга мөмкин түгел. Чөнки зур, яңа проблемалар, моңарчы сәхнәдә булмаган геройларны иҗат иткән чагында яңа юллар эзләгәндә, аларның булуы котылгысыз.  

§3. Риза Ишморатның «Үлмәс җыр» пьесасы.
Һәрбер сәнгать кешесенең иҗатында аның чын күңеленнән чыккан, үзе иң яраткан әсәре була. Риза Ишморатның да шундый әсәре бар. Ул Муса Җәлилгә багышланган «Үлмәс җыр» исемле – романтик стильдә язылган пьеса.

Татар кешесенең батырлыгына багышланган китапны укыганнан яки кинофильм караганнан соң, үз Ватаның, шундый геройны тәрбияләп үстергән халкың өчен горурланасың һәм ирексездән үз тормышың турында да уйланасың, тагын да канатланыбрак, тырышыбрак эшли башлыйсың. Советлар Союзы Герое, шагыйрь Муса Җәлилгә багышланган спектакльне карагач, тамашачыда нәкъ менә шундый дулкынлану туа.1
… 1953 ел. Бөек Ватан сугышының төрле хәтәр өермәләре эченә эләгеп бөтенләй юкка чыга язган патриотның, үлмәс, көчле җыр булып Ватанга әйләнеп кайткан беренче көннәре. Тукай клубында журналистлар, язучылар, сәнгать эшлеклеләре җыйналган. Шунда үзеннән үзе митинг сыман нәрсә башланып китә. Шагыйрьнең дуслары, укучылары зур сүз алып баралар, үзләрендә туган хисләрне әйтеп дулкынланалар, каләмдәшләре булган Мусаның гаҗәеп язмышы алдында баш ияләр, аның якты истәлеген мәңгеләштерү өчен төрле тәкъдимнәр ясыйлар…

Менә трибунага Риза Ишморат күтәрелә. Ул, Муса белән күп еллар янәшә яшәп-эшләп йөргәннәре турында сөйли дә: «Мин сөекле дустыбызның батырлыгына җавап итеп, аның турында зур сәхнә әсәре язуны үз өстемә йөкләмә итеп алам,» – дип белдерә.

Шушы белдерүнең, кыю һәм тынгысыз эшчәнлекнең нәтиҗәсе буларак 1954 елда «Үлмәс җыр» драмасы языла. Әлеге пьеса – драматург иҗатында очраклы гына килеп туган әсәр түгел. Бу – бик күп эзләнүләр, шагыйрь үткән юлны, бигрәк тә аның фашизмга каршы көрәштә күрсәткән батырлыгын җентекләп өйрәнү нәтиҗәсе.

Пьесаны анализлаганда без аның тулы эчтәлеген сөйләп чыгуны максат итеп куймыйбыз, ә бәлки аерым эпизодлар ярдәмендә төп герой Мусаның һәм аның көрәштәш дусларының характерларын, шәхес үзенчәлекләрен, дошманга каршы юнәлдерелгән нәфрәтле сугышларын ачык итеп гәүдәләндерү өстендә эш алып барабыз.

Сүзне әсәрнең төп каһарманы Мусага характеристика бирүдән башлыйк.

… Беренче пәрдә. Муса театрдан кайта. Аның шигъри әсәре кабул ителгән. Кызы Чулпанга зур аю да алып кайткан. Ул шат һәм бәхетле. Ягымлы күзләре белән Әминәгә, Чулпанга сокланып карый, әйтерсең, аларны беренче һәм соңгы тапкыр күрә. Бу вакытта Мусаның өенә кунак булып Янгузов та килгән була. Шунда алар арасында аз сүзле генә әңгәмә булып ала:

«Я н г у з о в. Үз милләтеңне сөю – милләтчелек, ә милләтчелек фашизмга алып бара диячәксезме?

М у с а. Абсурд, демагогия! Үз милләтеңә мәхәббәт бер нәрсә, милләтчелек бөтенләй башка. Буржуаз милләтчелекнең фашизмга, халыклар арасында ызгыш тудыруга, сугышка алып килүе көн кебек ачык!»

Совет власте чорында милләтчелек дигән терминга үз халкыңны башка милләтләрдән өстен, иң югары культуралы халык итеп күрсәтергә теләү дигәнрәк мәгънә салынган була. Бу очракта «буржуаз милләтчелек»не шушы өлкәгә бәйләп карау дөресрәк булыр.

Без әйтеп үткән беренче эпизодта Муса Җәлилнең 2 сыйфаты ачык чагыла:

– Муса – чын милләтпәрвәр, үз халкын яратучы, аның мәнфәгатьләреннән чыгып эш йөртүче шәхес. Бу сыйфатын ул гомеренең соңгы көннәренә кадәр саклый.

– Муса яхшы белгән иҗатташ дуслары аның турында: «Ул бик гади, гаҗәп гади, җиңел хәрәкәтле, кайчакларда кинәттән кызып китүчән, әмма үзенчә йомшак күңеле, хәтта оялчан да кеше иде», дип искә алалар.1 Бу эпизодта да нәкъ шулай: хатыны белән ул бик гади, йомшак сөйләшә, ә Янгузов белән әңгәмәдә кызып, хискә бирелеп, ачуланып үз карашларын яклый.

Ялкынланып иҗат эшенә чумган, милләт өчен бөек эшләр кылырга әзерләнеп йөргән Мусаның хыяллары таш кыяга бәрелгәндәй чәлпәрәмә киләләр. Бөек Ватан сугышы башланып китә…

Муса Җәлил үзе теләп фронтка китә, дошманга әсир төшә. Ул моны бик авыр кичерә, ләкин рух төшенкелегенә бирелми. Дошманга карата булган көчле нәфрәт аны көрәшкә рухландыра. Шагыйрь төрмәдә үзенең Казанда ук аралашып яшәгән дуслары белән очраша (Алексеев, Алиш), патриот совет яшьләрен үз янына туплый, немец коммунистлары белән элемтәгә керә, шулай итеп антифашистик эш алып бара башлый. Әлеге пропаганда совет әсирләре өчен листовкалар, өндәмәләр бастырып тарату рәвешендә алып барыла. Менә шундый листовкаларның берсе: «Иптәшләр! Җиңү көнебез якын. Тиздән Гитлер Германиясе тар-мар ителәчәк. Исегездә тотыгыз: Ватанга хыянәт итүчеләр дошманнар белән беррәттән хөкемгә тартылачаклар. Совет патриотлары штабы.»
Алда әйтелгән вакыйгалар аша Мусаның яхшы җитәкчелек, оста оештыручылык сыйфатлары ачыла.

Муса Җәлилнең дошман чыгара торган «Идел-Урал» газетасында эшләве аеруча оста һәм истә калырлык детальләрдә чагыла. Ул газетада бер сүзнең хәрефен генә үзгәртү белән дә фашистларны адәм көлкесенә калдыра. Бу мисалда герой- шагыйрьнең бик кечкенә мөмкинлекләрдән дә дошманга каршы көрәштә оста файдалана белүе күренә.2
Эмоциональ күтәренкелек моментларында Муса Җәлилнең шигъри тел 
белән сөйләве бик табигый, аның мөһим бер сыйфаты булып тора. Шундый бер эпизод аеруча истә кала. Бик нык кыйналудан көчсез калган Муса аны җәберләүче фашист алдында басып тора. Аның кыю йөзендә ачу һәм нәфрәт:

«Мин тез чүкмәм, катыйль, синең алда,

Кол итсәң дә, тоткын итсәң дә.»

Нык кыйналудан Муса һушын югалта, ләкин бераздан ул тагын аягүрә баса, күзләрен алга теки, аның йөзендә бернәрсәдән дә курыкмый торган ныклык һәм көч күренә:

«Кирәк икән, үләм аягүрә,

Балта белән башым киссәң дә».1
Драматург Риза ага Ишморат әсәрдә Муса Җәлилнең тагын бер бик мөһим сыйфатын ачык итеп күрсәтүгә ирешә. Муса үзенә дуслар сайлаганда бервакытта да ялгышмый. Шуңа күрә дә дошман лагерында аның сыналган көрәштәш дуслары әллә ни күп булмый: Алиш, Батыршин, Алексеев, Андре. Ә менә бельгияле партизаны Андре Тиммерманска Муса хәтта үзенең куен дәфтәрен тапшыра, сугыш беткәч Татарстанга җибәрерсең дип әйтә, Андрега карата дуслык хисләрен шигъри юллар белән дә җиткерә:

«Кайта иде гөлләр арасында

Гөрләп үткән көләч көннәрем,

Дускай, сиңа бүләк итәр идем

Илкәемнең иркә гөлләрен.

…

Тик бар минем кара уйлар белән

Тапланмаган керсез йөрәгем.

Йөрәгемнең язгы гөлләр төсле

Җыры булсын сиңа бүләгем.»

Төп геройга карата характеристикабызны тәмамлап шундый нәтиҗә ясарга мөмкин: Мусаның үз-үзен тотышын, аңа хас үзенчәлекләрне, әйләнә-тирәлекне уңышлы сурәтләү бер төп максатка ирешүне: әсәрдә Муса Җәлилнең җанлы образын укучыны дулкындырырлык күрсәтүне бурыч итеп куя. Безнең фикеребезчә, Риза Ишморат тудырган бу образда герой шагыйрьнең батырлыгы, туган илгә, халкына бирелгәнлеге һәм бай лирикасы, аның семьясына, баласына булган мәхәббәте – һәммәсе дә тулы һәм конкрет  чагылган.

Муса Җәлилнең иң якын көрәштәшләренең берсе Абдулла Алиш образы икеяклырак фикер калдыра. Аның антифашистик пропагандасы, дуслыкка тугъры, «Совет патриотлары штабы»ның алыштыргысыз күзәнәге булуы шик астына куелмый. Ләкин кайбер эпизодларда ул арыган, дәртсез, һәрвакыт нәрсә турындадыр нык кайгыра торган кеше буларак гәүдәләнә. Бу аның фразаларында да ачык чагыла: «Әгәр сугыш кырында һәлак булсам, мине, бәлки, хөрмәт белән искә алырлар иде. Ә хәзер нәрсә? Безнең биредә дә барыбер сугыш кырындагы шикелле намус белән һәлак булуыбызны кем белә хәзер?»1  Яки менә икенче мисал: «Аяк тавышы ишетелгән саен асарга алып китәләр дип көтеп тору – котычкыч. Биш ай инде шулай. Син әле кайтуыңа һаман ышанасыңмы?»2
Ә безнең Алишны ничектер рухланган кыяфәттәрәк күрәсе килә. Бу очракта аның балалар өчен күңелле әкиятләр иҗат итүче икәнен онытырга ярамый.

Риза Ишморат тарафыннан дошман лагеры вәкилләре аеруча уңышлы гәүдәләндереләләр. Алар арасында бигрәк тә Алмашев һәм Янгузов образлары игътибарга лаек.

Алмашев ыгы-зыгы килеп йөрүче, нервылары бик нык какшаган кеше булып күз алдына килеп баса. Ул һәрвакыт борчылучан, нәрсәдер эзли, үз корбанына каты ташлана, яки елан булып аның эченә керергә тырыша. Бу җирәнгеч милләтче образы аша автор кешелек дөньясының усал дошманы булган фашизмның вәкиллеген, кәбәхәтлеген фаш итә.3
Ватанына хыянәт итүче сатлык җан Янгузов образы шулай ук үзенчәлекле. Аның күзләре салкын, көлүе ямьсез. Ул йөзен хамелеон шикелле бик тиз үзгәртә, дошманга сатылып, аның ялчысына әверелә. Үзе сәләтсез булганлыктан, ул Җәлилнең көчле талантыннан көнләшә, шунлыктан Казанда ук Мусага ачу белән карый башлый, ә «Идел-Урал» редакциясендә исә инде Мусаның яшерен эшенең эзенә төшү белән үз бәхетенә ирешкән төсле була, ләкин бу хәлдә аңа яшәргә туры килми, яшерен оешма хыянәтчене фаш итеп, аны юкка чыгара. Муса Җәлилнең шигъри юллары да Янгузовның кемлеген төп-төгәл, шиккә урын калдырмыйча әйтеп бирәләр: 

«Ул куркып, дошманы алдында

Калтырап, күтәрде кулларын,

Сугышның иң кызган чагында,

Ташлады кулыннан коралын.

Кешелек сыйфаты бу чакта,

Әйтегез, бармы бу мескендә?

Аягы, куллары һәм хәтта

Җаны да хуҗасы иркендә.

Юк сиңа кешечә көн итү,

Бикләдең син гомер юлыңны,

Дошманың алдында, егетем,

Бер куркып күтәргәч кулыңны.»

Тагын бер хыянәтче-куркак җан Салмеев образы да бик табигый һәм ышандырырлык итеп бирелгән. Аның йөзендә үлемнән куркудан башка бернәрсә дә юк. Кечкенә тавыштан да ул калтырана башлый, телсез кала.

Гитлерчылардан фон Унгляуб, Грабэ, Эльза портретлары бик үткен һәм табигый гәүдәләндерелгәннәр.

Әсәргә анализ ясаганда бер кытыршы эпизод белән килешеп бетмәвебез табигый кебек. Әсәрнең икенче пәрдәсендә, аркасына солдат капчыгы тагып: «Безне әле генә китерделәр, мин Татарстаннан. Биредә минем якташларым бар дип ишеткән идем,» – дип, лагерь ишегалдында яңаклары бәйләнгән Алиш пәйда була. Немецлар аны әллә ни озак уйлап тормыйча Мусалар амбарына кертеп ябалар. Күп та үтми, икенче яктан, сәке астыннан Мусаны эзләп Алексеев килеп чыга.

Фашистлар Мусаның кем икәнен яхшы беләләр, аны «таш капчыкта» черетү белән куркыталар, шулай да, ничә тапкырлар качып тотылганның соңында да, Мусаны теләсә кем килеп керә алырлык тулай баракта тоталар. Бу вакыйга укучыны ышандырып бетерми, немецларның әсирләргә карата мөнәсәбәтләрен йомшартыбрак күрсәтә. Ә бу хәл исә чынбарлыкка туры килеп бетми.1
Риза Ишморатның «Үлмәс җыр» әсәренә күзәтү-анализны йомгаклап, түбәндәге нәтиҗәләрне ясарга мөмкин:

1. Әсәрнең жанры – героик драма. Фашистлар лагерында дошманга каршы көрәштә совет кешеләре бернинди кыенлыклар алдында да туктап калмыйлар. Мусаның һәм аның иптәшләренең героик һәлакәте оптимистик рухта яңгырый.

2. Төп конфликт – совет патриотлары белән сатлык җаннар арасында. Муса һәм аның көрәштәшләре Батыршин, Алексеев, Мәхмүтов һәм башкаларга Алмашев, Янгузов, Салмеев кебек җирәнгеч милләтчеләр каршы куела.

3. Әсәрнең романтик рухта язылган булуын билгеләп үтү мөһим. Баш герой Муса вакыт-вакыт реальлектән аерылып киткәндәй була, дөресрәге, реальдән өскәрәк күтәрелә. Ул, бигрәк тә милләт һәм халык турында сүз алып барганда, киләчәк турында уйлаганда публицистик фикерләүгә, романтик пафоска бирелә башлый. Җәлил репликаларында еш кына табигый фикер сөреше белән шигъри күтәренкелек һәм романтик бизәкләр бергә үрелеп бара.2
4. Төп идея – бөек шагыйрь Муса Җәлилгә булган тискәре мөнәсәбәтне юкка чыгару, аның фашизмга каршы көрәшен тулы һәм дөрес итеп чагылдыру; яшьләрдә Ватанга карата патриотик хис тәрбияләү.

5. Төп тема – «Үлмәс җыр» драмасының нигезенә атаклы шагыйрьнең дошман тылында һәм тоткынлыкта күрсәткән батырлыгы. Муса Җәлилнең һәм җәлилчеләрнең коммунистик идеалларга ахыргача бирелгән булулары, кешелекнең якты хыялларын үзләрендә туплаган олы җанлы, батыр йөрәкле һәм саф күңелле кешеләр икәнлеге тулы сурәтләнә.

*   *   *

1956 елда В.И.Качалов исемендәге Казан Зур драма театры коллективы Риза Ишморатның «Үлмәс җыр» пьесасын беренче тапкыр профессиональ театр сәхнәсенә куя.

Үлемсез данга күмелгән халык геройлары образларын сәхнәдә күрсәтү – мактаулы һәм бик җаваплы бурыч. Риза Ишморат һәм театр коллективы бу бурычны үтәү юлында беренче төпле, җитди адым ясыйлар.

… Прожектор нуры кызыл бархат пәрдәгә эленгән «Алтын йолдыз» медаленә төбәлгән. Икенче нур шигырь укучы кешене яктырта:

Мин кабыздым ялкын итеп,

Йөрәгем һәм халык кушканны,

Җырым белән дусны иркәләдем,

Җырым белән җиңдем дошманны.

Бу – Муса Җәлил. «Үлмәс җыр» спектакле әнә шулай башланып китә.1
Советлар Союзы герое патриот – шагыйрь Муса Җәлил образын драмада гәүдәләндерүне үзенә максат итеп куйган драматург алдында бик кыен бурычлар тора, әлбәттә. Аңа Муса Җәлилнең дошман тылында яшерен эш алып бару формалары турында документлар табарга гына түгел, ә шагыйрьнең бу героик эшен сәнгать чаралары ярдәмендә күрсәтергә, тамашачыга җиткерергә кирәк була. Риза Ишморат бу бурычны үтәүдә ялгыз булмый. Муса Җәлил турында спектакль булдыру идеясе Казан Зур драма театрының бөтен коллективын рухландыра.1 Театрның баш режиссеры, РСФСРның атказанган артисты Э.М.Бейбутов болай дип искә ала: «Драматург Риза Ишморатның Муса Җәлил турында пьеса язарга җыенганын ишеткәч, безнең театр коллективы бу эш белән якыннан торып кызыксына башлады.

Пьесадагы вакыйгалар моннан 13-15 ел элек кенә булып үткән. Алар барысы да безнең хәтердә яхшы саклана. Казанлылар арасында Мусаның үзен күреп белүчеләр дә, аның белән бергә эшләгән дуслары да, танышлары да аз түгел. Болар бар да тарихи дөреслекне һәм образның логикасын дөрес бирү белән бергә, шагыйрьнең үзенә генә хас сыйфатлары һәм хәрәкәтләрен төгәл күрсәтүне дә таләп итә.

Башта әле пьеса тәмам өлгереп җитмәгән булса да, аны камилләштерү өстендә без, автор белән бергәләп, шактый эшләдек. Пьесаны коллективта берничә тапкыр укып тикшердек һәм вакыйгаларны тулыландыруга, образларның характерларын ачыклауга, үстерүгә юнәлдерелгән кайбер үзгәртүләр керттек.

Ниһаять, пьеса артистлар белән эшләрлек хәлгә китерелгәч, рольләрне бүлешергә керештек. Теге яки бу рольне, бигрәк тә пьесаның төп герое Муса Җәлил образын уңышлы башкаруга ирешер өчен һәм артистларның иҗади мөмкинлекләрен исәпкә алырга һәм, шуннан чыгып, аңа конкрет рольне билгеләргә тырыштык».2
Татарстан АССРның атказанган артисты Н.С.Проваторовның Муса Җәлил ролендә оста һәм темпераментлы уйнавы спектакльнең уңышлы булуына бик нык ярдәм итә. Артист үзе Мусага охшау белән бергә, аның уенында юмор, шаянлык һәм лирика күп була. Артист шагыйрьнең үз Ватанын, үз семьясын чиксез  яратуын, дошманга карата ачы нәфрәт саклавын ышандырырлык итеп күрсәтә.1 

Н.С.Проваторов Муса Җәлил образының ничек тууы турында түбәндәгеләрне сөйли: «Шагыйрьнең дуслары миңа аның турында: «О, ул көлә дә, моңая да, ачулана да белә иде», дип сөйләделәр. Ләкин аның ничек моңайганын, кичерешләрен, хәрәкәтләрен һәм, кеше буларак, җанлы сурәтен минем күз алдыма китереп бастырырлык итеп беркем дә әйтеп бирә алмады. Миңа Мусаның кем булуы, нинди эш башкарганы ачык иде. Ә нинди булганын, аның тышкы күренешен, ишарәләрен, үзен тотышын, ничек сөйләшүен, уйнавын һәм үзенә генә хас булган сыйфатларын – боларның һәммәсен дә эш процессында эзләп табарга туры килде».2
Драматург пьесада Муса образын нигездә дөрес биргән, ләкин кайбер картиналарда детектив характерында вак-төяк детальләр булганга күрә, Җәлил образы үсү процессында ачылмый. Режиссер исә күп кенә эффектлы театраль алымнар, талантлы артист Н.С.Проваторов ярдәме белән Муса образын шактый тулыландыра.3
«Спектакльне караганда, бер күренеш хәтергә нык сеңеп кала», – дип яза Халит Кумысников. Менә ул эпизод. Муса Җәлил «Идел-Урал» газетасы редакциясендә. Биредә Муса – Проваторов үзен бик тыныч һәм гади тота. Нацист мөселманнар газетасы редакторы, ак эмигрант Алмашев, Мусага тиешле тәэсир ясау өчен, Казан шәһәре турында сөйли, кайчандыр шушы шәһәрдә яшәвен искә төшерә. Шушы вакытта Муса – Проваторов аңа кинәт сорау бирә: «Миннән сезгә нәрсә кирәк?»

Җәлилгә редакциядә эшләргә тәкъдим ясап, Алмашев бүлмәдән чыгып китә.

Бүлмә караңгылана. Мусаның бары тик бит генә якты нур эчендә. Нәрсә эшләргә? «Хыянәт бу» дип уйлап ала ул бик тиз генә. Юк, Җәлил бервакытта да Ватанга хыянәт итмәс.  Шул арада аның күзләрендә ялкынлы нурлар күренеп китә: үләргә бер вакытта да соң түгел, Ватан хакына, Ватан өчен яшәргә кирәк.

Бу эпизодта артист Проваторов Мусаның катгыйлыгын, милләтпәрвәлеген, курку белмәс кеше булуын дөрес чагылдыра.1
Ләкин икенче якны дә әйтеп үтәргә кирәк: пьесада материалның җитәрлек булмавы Проваторовка Муса образын тагын да тулырак күрсәтүдә кыенлык тудыра. Н.С.Проваторов үзе дә моны билгеләп үтә: «Мин шагыйрь образын бирүгә караганда, батыр көрәшче образын көчлерәк бирәм һәм шуның нәтиҗәсе буларак, минем башкаруда Мусаның шигырьләр укуы әллә ничек иллюстрациягә охшабрак чыга. Бу җитешсезлекне бетерү һәм Мусаның шагыйрь буларак та тулы, җанлы образын тудыру – минем бурычым».2
Спектакльдә уңышлы һәм истә калырлык образлар аз түгел. Мордовия ССРның атказанган артисткасы А.М.Бабахан Әминә ролен бик җыйнак һәм матур башкара. Тапкыр һәм гади татар кызы Мәйсәрәне артистка В.А.Титова бай натура итеп күз алдына китерә.

Артист В.Н.Платов Ватаныбызның яшь һәм кыю патриоты комсомолец Кәрим Батыршин ролен бик табигый һәм җиңел уйный, аның дошманнарга карата ачы нәфрәт саклавын дөрес күрсәтә.

Дошман вәкилләре арасында Алмашевны РСФСРның атказанган артисты Л.Н.Риттер зур осталык белән күрсәтә, кешелек дөньясының усал дошманы булган фашизмның вәхшилеген, кәбәхәтлеген фаш итә.

Икенче бер хыянәтче, куркак җан Салмеев ролен артист В.П.Анисимов бик табигый һәм ышандырырлык итеп уйный.

Бу спектакль нигездә героик-реалистик планда куелган. Режиссер Э.М.Бейбутов Мусаның дошманнарга каршы көрәш героикасын һәм пафосын күп төрле алымнар белән бирә. Ул, автор материалыннан аерылмыйча, барлык сәхнә чараларын уңышлы спектакль булдыруга буйсындыра.

«Үлмәс җыр» спектаклен шул чор тамашачысы яратып каршы ала. Бу әсәр хәзерге театр сәхнәләрендә дә актуаль яңгырар иде.

Йомгак
Курс эшен язу дәверендә без Риза Ишморатның драматургиясенә хас үзенчәлекләрне ачыкладык, аның тарихи-революцион һәм тарихи-биографик драмаларына кыскача күзәтү, «Үлмәс җыр» героик драмасына максатчан күзәтү-анализ ясадык. Шушы эшләрне башкарганнан соң түбәндәге нәтиҗәләргә килдек.

Әйтеп үткәнебезчә, курс эшебезнең беренче бүлекчәсендә без Риза ишморат драматургиясенә хас үзенчәлекләрне ачыклауны максат итеп куйдык. Шулар ачыкланды:

1) бу өлкәдә автор эшчәнлеген 1920 елларның урталарында башлый. Беренче пьесалары –«Йокы патшалыгында» һәм «Өтек философ». Бу әсәрләрендә ул иске җәмгыятьтән күчкән начар гадәтләрне тәнкыйтьли, нэпманнардан көлә һәм ак эмигрантларны фаш итә;

2) 1930 елларда иҗат ителгән әсәрләрендә автор үзенең игътибарын бишьеллыклар чорында туып килә торган эшчеләр сыйныфының яңа буынына юнәлтә, алар арасында яңа кешеләр, яңача мөнәсәбәтләр тууны күрсәтә. Шундый әсәрләрдән «Данлы чор», «Тургай», «Пожар», «Гөлзадә» пьесаларын атарга мөмкин;

3) драматург сәнгатьчә  өлгергәнлеккә Бөек Ватан сугышы елларында ирешә. Сугыш елларында колхозның яшәвен булдырган, фронтны икмәк белән уңышлы тәэмин итеп торган фидакарь совет кешеләрен, аерым алганда хатын-кызларны һәм яшүсмерләрне олылый («Кайту» пьесасы).

4) сугыштан соңгы иҗатында хезмәт алдынгылары, колхоз балалары, аларның тынгысыз хезмәте һәм көрәше сурәтләнә. Халыклар дуслыгы идеясе дә киң чагылыш таба. Драматургиясе жанрлар ягыннан төрләнә: героик драма, лирик комедия, сатирик комедия кебек жанрларда иҗат итә. Пьесалары: «Бүләк», «Якты юл», «Якын дус», «Бистә кызы Гөлсинә», «Иске дуслар» һәм башкалар.

Риза Ишморат иҗатында тарихи-революцион һәм тарихи-биографик драмалар мөһим урын алып тора. Курс эшебезнең икенче өлешендә авторның «Давылга табан», «Алар дүртәү иде», «Үлмәс җыр», «И, мөкатдәс моңлы сазым!..» пьесаларына кыскача күзәтү ясадык. Түбәндәге нәтиҗәләргә килдек: Риза Ишморат баш геройларны – Володя Ульянов, Габдулла Тукай, Әсгать Җиһаншин, Муса Җәлил образларын – сурәтләгәндә аларны кискен ситуацияләргә куярга ярата, шулар ярдәмендә аларны рухи яктан чыныктыра, үстерә. Әлеге геройлар реальдән өскәрәк күтәрелеп, романтик рухта сурәтләнәләр. Әсәрләрдә реалистик чынбарлык романтик күтәренкелек артындарак кала.

Эшебезнең өченче бүлекчәсендә Риза Ишморатның «Үлмәс Җыр» әсәренә күзәтү-анализ ясадык, шулай ук бу пьесаның театр сәхнәсендә куелу тарихына тукталдык. Әсәрнең жанры, конфликты, төп идеясе һәм темасы билгеләнде, уңай һәм тискәре геройлар характерланды, төп каһарман Мусаның шәхес үзенчәлекләре төрле эпизодлар ярдәмендә гәүдәләндерелде. Төп тарихи образлар — Муса Җәлил һәм Абдулла Алишның уй-фикерләре романтик пафоста яңгыраулары белән безнең игътибарны җәлеп иттеләр. Риза Ишморат Мусаның тагын кайбер сыйфатларын уңышлы биргән: беренчесе, геройга шигъри юллар белән сөйләү хас, икенчесе, шагыйрьнең чын дусларының кадерен белү сыйфаты.

Алда әйтеп үткәнебезчә, 1956 елда В.И.Качалов исемендәге Казан Зур драма театры коллективы бу героик драманы сәхнәдә куя. Һәм, әйтергә кирәк, бу спектакль автор белән театр коллективының зур уңышы була. Театрның баш режиссеры Э.Бейбутовның, Муса Җәлил ролен башкарган Н.С.Проваторовның, тамашачыларның бу уңайдан әйтелгән фикерләре кызыклы, шуңа күрә аларны курс эшебездә файдаландык.

Фәнни эшебезгә йомгак ясап тагын шуны әйтәсе килә: кызганыч, әлегә Риза Ишморатның бай иҗаты буенча махсус китап басылып чыкмаган. Шуңа ышанасы килә: киләчәктә без башкарган хезмәт бу зур күлгә кечкенә генә тамчы булып кушылсын иде.

